Blessuð sólin elskar allt

allt með kossi vekur

Hagan grænan

Hjarnið kalt

hennar ástum tekur

Geislar hennar út um allt

eitt og sama skrifa,

á hagann grænan, hjarnið kalt:

Himneskt er að lifa.
Þessar ljóðlínur orti Hannes Hafstein

Og það er út í þennan græna haga og þetta kalda hjarn sem við gestgjafar norðursins viljum leiða ferðafólk til að minna það á hvað það er himneskt að lifa.

En hvernig hlúum við að nýsköpun?

“Draumur sem eina manneskju dreymir er bara draumur, draumur sem marga dreymir saman er raunveruleiki”

Sagði Yoko Ono sem hefur komið upp listaverki  út í VIðey sem er ekki áþreifanlegt frekar en draumur heldur  ljósgeisli sem skín upp í vetrarhimininn yfir Íslandi og er táknrænt fyrir ósk um frið í heiminum. 

Draumar eru einmitt undirstaðan í nýsköpun.....hugmynd verður að veruleika þegar fleiri fara að láta sig dreyma saman og þegar ferðamennska er annarsvegar er það sem skapað er oft ekki áþreifanlegt því það sem er verið að búa til er fyrst og fremst upplifun.

Fjölmargir leggja leið sína út í Viðey núna til að sjá friðarljósið hennar Yoko skína upp í himininn og í gær hitti ég breskan endurskoðanda á kaffihúsi sem er búin að ferðast um allar paradísareyjar heimsins, kafa niður á kóralrif og synda með hvölum og ég spurði hann hvað hann væri að vilja hingað í kuldann og myrkrið......jú hann langaði að sjá norðurljósin

“Fyrst hélt ég að ég þyrfti að fara til Kanada” sagði hann  En svo kíkti ég á netið og sá að hér á Íslandi er búið að hugsa fyrir öllu....ég fékk þessa hugmynd og þremur dögum seinna var ég leiddur út í myrkrið og fékk að upplifa þetta undur..........nú get ég hugsað um norðurljósin þegar ég sit fastur við tölvuna heima og færi reikninga í excel skjöl” 

Og það er það sem fólk er að sækjast eftir...eitthvað sem víkkar út tilveruna....setur hana í samhengi við eitthvað stærra og stórfenglegra....er andstæða við tæknivæddan nútímaheiminn.......

Ég veit fyrir mig að um það bil sem ég er að fara yfir um á nútímanum þá kemst ég óvænt útí náttúruna og þá breytist allt. Skyndllega er ég bara lítill partur af stóru sköpunarverki og  vald mitt gufar upp. Ég verð frjáls. 

Ég er hvorki upphaf né endir heldur meira eins og sólarglampi í tilveru þessa lands sem hefur verið í mótun í árþúsundir. Ég verð auðmjúk og þakklát fyrir að fá að vera með. 

Ég leggst í mosann,  landið tekur við þunganum  og ég get sleppt takinu um stund. Ég er í öruggum faðmi og ég hvílist. 

Ég sest við foss og niðurinn í fossinum yfirgnæfir niðinn í höfðinu, hugurinn hreinsast og í tóminu myndast rúm fyrir nýjar hugmyndir. 

Ég klifra af stað upp fjall og það kallar fram lífsorkuna sem streymir fram og kemur mér alla upp á topp. Svo sit ég þar með nýtt útsýni  og nýja vissu um hvað í mér býr. 

Svo kemur rigning, hellidemba, úði, mistur, dalalæða, svartaþoka, rok, gola, vindur, andvari, stormur, dumbungur, rökkur, skjannabirta, miðnætursól, svartamyrkur......og hvert tilbrigði kveikir nýjan lit í tilfinningarófinu og ég víkka út og ég dýpka. 

Þannig upplifi ég náttúran eins og  skóla sem kennir mér að vera, rækta, elska., virða  og þakka. 

Og hvergi í heiminum eru möguleikarnir meiri til að upplifa einstaka náttúru eins og hér á Íslandi því hvergi í heiminum eru eins mörg sérstök náttúrufyrirbæri saman komin á einum stað.  Túndra, öldótt hálendisslétta, jökulheimar, gjúfraland, hraunbreiður, jökulaurar, gígjaland, gróðurvinjar miðhálendis, heiðarlönd, grónir dalir og flæðiengi.

Náttúra Íslands er fágæt og eftirsótt auðlind. Og um þetta landslag er hægt að ganga, hjóla, keyra, fara á hestum, siglandi og á kajak. Og svo bætist við menning, saga og matur. 

Möguleikarnir eru endalausir......það er bara að láta sig dreyma og fá aðra með sér í það. 

Síðastliðin laugardag komu 1500 íslendingar saman í Laugardagshöll á Þjóðfundi og létu sig dreyma saman. Þverskurður af þjóðinni, fólk allstaðar að. Í heilan dag var það sem sameinar okkur í forgrunni, þau gildi sem við viljum byggja samfélagið á og draumurinn okkar um framtíðarsýn fyrir Ísland. 

Það var athygli vert að af níu flokkum sem studdu þessa framtíðarsýn tengdust þrír atvinnu, umhverfismálum og sjálfbærni. Og þegar kafað var dýpra þá tengdust draumarnir um atvinnulíf flestir nýsköpun. 

Setningar sem urðu til hljómuðu tildæmis svona. 

Atvinnustefnan byggi á mannauði og sköpun, sjávarútvegi, landbúnaði og ferðaþjónustu. Hófleg nýting náttúruauðlinda, hugvit og siðferði verði grunnhugsun.
Nýta mannauð til atvinnuuppbyggingar og nýsköpunar m.a. í fjölbreyttri ferðaþjónustu, matvælaiðnaði, ylrækt og fullvinnslu iðnaðarvara

Stuðla að nýsköpun sem styrkti stoðir íslensks atvinnulífs, laðar að erlenda fjárfesta og tryggir margbreytilega atvinnumöguleika fyrir alla. 

Íslenskt atvinnulíf styður við nýsköpun, frumkvæði og hugmyndaauðgi, þar sem almannauðurinn gegnir lykilhlutverki. Áhersla er lögð á innlenda verðmætasköpun og virka þátttöku í samstarfi þjóða

Vistvænt samfélag sem nýtir auðlindir á ábyrgan hátt, í sátt við náttúruna, með landvernd og hagsmuni komandi kynslóða að leiðarljósi.

Við virkjum kraftinn í einstaklingnum, samfélaginu og náttúrunni með ráðdeild og sjálfbærni að leiðarljósi.

Þannig að fyrir ykkur sem viljið vinna við nýsköpun í ferðamennsku er gott að vita að það er líka það sem þjóðin vill. Og ef við náum að hlú að og vernda náttúruna sem er forsendan fyrir ferðamennskunni þá eru möguleikarnir endalausir.....því við búum í Draumalandi. Látum okkur dreyma og fáum aðra með til að hugmyndirnar og draumarnir verði að raunveruleika. Því hingað vill fólk koma til að og láta ykkur leiða sig út í hagan grænan um bjarta sumarnótt eða hjarnið kalt um dimma vetrarnótt. Til að upplifa eitthvað einstakt fyllast krafti, styrkja sálina og gæða hversdagsleikann ævintýrablæ. 

